
Mindu egiten zen batxilergoa ez, beste zerbait ikastera animatzen zutena. Tontoa deituko baliote bezala zen, denok baitakigu ikastolakume normalaren bidea zein den. Batxilergoa eta unibertsitatea. 

Gure gurasoen garaian ez zen hain arrunta batxilergora iristea, eta uste dut garai hartan merezi zuela joatea, unibertsitatera joatea ere merezi zuen moduan. Gaizki gabiltza, ikasteak ez du inolako etorkizunik bermatzen, eta langabezian geratzen da nota zoragarriez gurasoak pozik eduki dituen ikaslea. Gehiegi dira gauza berberak ikasi dituztenak, edu- ki dituzte isil-isilik urteetan, apunteak apunteen atzetik, gutxi ikasiz, asko estudiatuz. 

Orain telebistako iragarkietan etorkizunari titulua jartzeko eskatzen zaigunean, ez dira unibertsitateaz ari. Lanbide Heziketaz baizik. Gurasoen belarriak mintzen zituen leku hori, FP! Nire belaunaldian, ongi ordaindutako lanak lortu dituzten bakarrak dira, urteak pasatu eta tonto aurpegiarekin unibertsitatera joan ginenak geratu baikara. Inutil gehiegi atera da unibertsitatetik, eta, noski, orain entxufe bat konpontzeko gai den jendea behar da, eta ez dago. 

